
 Tazwert 
Amagrad-a d asumer n tarrayt i uselmed n temseɛraq deg tneɣrit, neɣ deg temsirt, n tutlayt 
tamaziɣt. Imi aselmed n tutlayin deg Lezzayer ibedd ɣef tsensegmit n usenfar, aselmed n kra n 
tewsit n yinaw (neɣ n tewsit n tsekla) ilaq ad yili s ttawil n usenfar. Asenfar i d-nsumer deg 
umagrad-a d asali n usegzawal n temseɛraq. Iswi d asedukel n tewsit-a deg yiwen n udlis 
asnalmudan i isehlen i usemres yerna ara d-yesseknen amgired yella seg temnaḍt ɣer tayeḍ. 
Ilmend n waya, irmad akk ara yili deg tgezmin n usenfar ilaq ad qqnen srid ɣer yiswi n usali n 
usegzawal-a. Seg yirmad-a yemgaraden ara d-yawi unelmad tizemmar ara as-yili d tallelt deg 
usali n usenfar-is acku tasensegmit n usenfar teqqen srid ɣer unekmar s tzemmar. 
Ad d-nsumer deg tazwara amek ara nizmir ad nesselmed timseɛraq mi ara yili d nutenti yakan i 
d iswi n uselmed. Dɣa ad d-nesken dakken timseɛreqt d tawsit gar tewsatin n yinaw, ad d-
nesken tulmisin-ines d wayen i tt-yessemggireden d tewsatin iɣer tettak anzi deg kra n wayen 
yellan deg-s,  amedya : deg wayen yerzan tameɣrut, yella wanda tettak anzi ɣer usefru. Ad d-
nefk daɣen iberdan-nniḍen deg uselmed n temseɛraq dacu da ad ilint d ttawil, neɣ d allal, i 
uselmed n yiferdisen n tutlayt akka am umawal akked tseddast. Deg wayen yerzan amawal, 
nezmzer ad nemmeslay ɣef yiger n unamek akka am : iger n unamek n tfekka n umdan, iger n 
unamek n yimɣan,… Deg wayen yerzan taseddast, neẓra dakken taseddast n tewsatin 
timensayin, akka am temseɛraq d yinzan, tesɛa kra n talɣiwin ur nelli ara s waṭas deg tutlayt n 
yal ass. Timseɛraq, d tagnit akken ad yissin unelmad tahuski talqayant n tutlayt, neɣ ayen umi 
nezmer ad nessiwel tutlayt taseklant. Dɣa deg tegnatin-a n yisemras yemgaraden n tutlayt i d-
yeskanay umsiwel tazmert-is deg wurar s wallal-a agejdan teywalt akked tezmert n wallal-nni 
yakan. Ilmend n  Léon (1998 : 81) : « La langue est un vaste terrain d’aventures. Elle fournit à volonté 
un materiel immédiatement disponible pour toutes sortes de manipulation ludiques. ».  
Deg wayen i d-itteddun, deg tazwara, ad d-nessegzi acuɣer i nefren aselmed n temseɛraq, 
acuɣer ara yili umeslay deg temsirin ɣef usmeskel utlayan, acuɣer asenfar d asegzawal. Syin 
akkin, ad d-nefk takkayin1 n tikli n usenfar, ayen yellan deg-sen d almud akked wassaɣ i yesɛa 
d usenfar (tizemmar ara d-yefk i unemad). Ɣer taggara, ad d-nesken amedya ɣef usenfar asmi 

                                           
1
 Takkayt(-yin) : étape. (Lounis, 2022 : 101). 

ara ifak : amek ara yeddes usegzawal n temseɛraq. Ad d-nesken tamsukt tameqqrant d temsukt 
tameẓẓyant n usegzawal. 
Asali n usenfar-a ad yessiwel i snat n tugrinin : tasnilest akked tesnalmudt. Iswi deg usali n 
usegzawal-a d aḥraz n tewsit-a n yinaw (timseɛraq) akked uskan n usemeskel utlayan yellan 
deg-sent.    
1. Ammud ɣef ara ibedd usegzawal 
Deg umagrad-a, akken ad d-nessegzu tarrayt i d-nsumer, nsemres ammud i d-newwi seg 
yiɣbula yuran, d idlisen i d-yeffɣen : Tabti (2010) akked Khalfa (2019). Deg uɣerbaz, asegzawal 
ad yebded ɣef temseɛraq ara d-gemren yinelmaden. Akken i zemren ad t-id-awin seg yidlisen i 
zemren ad t-id-awin deg unnar. D ayen ara d-yilin s umtawi gar yinelmaden d uselmad-nsen.  
Nefren ad nessexdem iɣbula yuran acku nra ad d-nesfayed deg-sen akken ilaq mi ara ten-
nesdakel deg yiwen n udlis (asegzawal). Rnu ɣer waya, neẓra dakken ammuden-a mgaradent 
temnaḍin deg i d-ttwagemren ; aya ad aɣ-d-yesken asmeskel yellan deg temseɛraq-a, ama deg 
wayen yerzan amawal ama deg wayen yerzan taseddast. 
Ammud s i nexdem da nebḍa-t ɣef mraw (ɛecra) n yiḥricen, neɣ n yigran n umawal, d wi : 1. 
Ayen yettilin deg uxxam (iqbac, allalen, ssɛaya d wayen-nniḍen), 2. Agama d twennaṭ, 3. 
Tafekka n umdan, 4. Iselsa, 5. Tagella (n umdan d uɣersiw) d wayen icudden ɣer-s, 6. Ansayen, 
tifaskiwin d yineḍruyen, 7. Iḥulfan, 8. Iɣersiwen (d tfekka-nsen), 9. Imɣan d yisekla, 10. Ayen-
nniḍen. Beṭṭu-ya nesra-yas ma asesmel n temsukt tameqqrant deg usegzawal ad yili ilmend n 
yisental. Ammud-nniḍen yezmer ad d-yefk beṭṭu-nniḍen. Yezmer daɣen ad yemgired beṭṭu 
ilmend n yiswi n umnadi. D amedya, Moussouni d wiyeḍ (2022 : 27), deg umahil-nsen ɣef 
temseɛraq deg umaḍal umḍin sufɣen-d semmus (xemsa) n yigran n umawal umi semman 
taɣulin : 1. allalen, 2. amaḍal, 3. amdan d tudert taɣerfant, 4. iɣersiwen, 5. imɣan d wučči. 
Tira n wammud deg yidlisen-a tella-s s tira tumrist, kra n tuccḍiwin i d-yettilin sya ɣer da 
nesseɣta-tent. Nexdem akka akken ad tili tira d yiwet imi iswi d aselmed. 
2. Aselmed n temseɛraq d usmeskel yellan deg-sent 
Aselmed n tutlayt yezmer ad d-yili s wayen akk i ttfarasen yimsiwal-ines d tiwsatin n yinaw. 
Nekkni, deg usenfar-a nefren yiwen n yinaw : timseɛraq. Imi d tawsit tamensayt, asmeskel 
yettbin-d deg-s s waṭas. 
2.1. Acuɣer timseɛraq ? 
Send ad d-nerr ɣef usteqsi-ya, ad d-nefk kra n yisalen ɣef tnakti-ya. Deg tmaziɣt, tanakti-ya 
tesɛa aṭas n yismawen. Bellache (2011) yegmer-d azal n snat n tmerwin (ɛecrin) d isem gar-asen : 
tamseɛreqt, tamsefrut, asefru, taqnuẓt, tamacahut, tamesbibbit, tamɛayt, tamsalt, taqsiḍt, 
tamkersut, tamesɛewweqt, tamcekkalt, aseṭleɛ, taḥaǧit, asefru n tmacahut, tamacahut n usefru, 
tamɛayt n usefru akked tamɛayt n useṭleɛ. Maca awal i yettwassnen, i yettwasemrasen, s waṭas 
d timseɛraq (asuf : timseɛreqt). D isem i d-yekkan seg umyag seɛreq aswaɣ n ɛreq. Sawalen-as 
akka acku d tafyirt yesseɛraqen tifin n tririt (n tifrat). D ayen i d-yessegza Tabti (2010 : 01) deg 
tebdert-a : « Si l’énigme en kabyle s’appelle timseɛraq, c’est parce qu’elle égare : le verbe dont elle dérive, 
eɛreq, signifie, en effet, « être égaré, dérouté, détourné, fourvoyé », la forme en s etant la forme active et 
factitive du verbe « égarer, fare égarer… ». 
Ihi, timseɛreqt (asget : timseɛraq) d aseɛreq n tririt ɣef usteqsi d acu-tt, d acu-tt ? i d-yeṭṭafaren 
uddus (tafyirt) n temseɛreqt. Aseɛreq-a n tririt yettili deg wuddus-nni s timmad-is imi d awelleh 
kan i yettwellih allaɣ, mačči ɣer tririt, maca ɣer tnila ideg tella tririt. Tikwal ula d tanila-nni ulac-
itt deg wuddus-nni, ɣef waya ara naf win i d-yefkan timseɛreqt-nni irennu-d imataren-nniḍen 

akka am : d ayen yettmaččan, d ayen yettmelsan, d ayen yettemɣayen,… Timseɛreqt d mi ara d-
nemmeslay ɣef wayen yellan deg tilawt s usdukel n wayen ur nettdakkal ara : « Le principe de 
l’énigme, est de dire des choses réelles, par des associations impossibles » (Tabti, 2010 : 01) . 
Timental  i ɣ-yeǧǧan ad nefren timseɛraq d ti : 
1. Timseɛraq, d urar s tutlayt anda i yettili usemres n yisektayen yemgaraden n tutlayt am 
temsislit, taseddast, amawal, anamek akked usemres n tmusniwin n umdan ɣef umaḍal, ɣef 
tɣawsiwin, ɣef yimɣan, ɣef tgelliwin (učči),…  : 
« L’énigme est un jeu mais c’est avant tout un jeu de langue ou, mieux, un exercice de langue 
opérant à la fois sur les différents registres de la langue (phonétique, syntaxique, lexical, 
sémantique) et de la connaissance (connaissance du monde physique, des objets usuels, des 
savoirs). » (Tabti, 2010 : 02). 
Asemres n temseɛraq deg uselmed yezmer ad yesnerni deg unelmad tazmert n tutlayt ladɣa 
deg wayen yerzan amawal akked tseddast acku sin-a n yiferdisen, deg temseɛraq, mgaraden ɣef 
wayen yellan deg tutlayt n yal ass. Akken daɣen ara yesnerni deg-s tazmert-is n teywalt imi 
awway n temseɛraq d urar n ugraw anda ameslay yettili-d s nnuba : mi ara d-isumer yiwen 
tifrat nezmer ad as-nessuter ad d-yefk ifukal n ufran n tifrat-nni. Ihi, timseɛraq zemrent ad d-
slalent askasi gar yinelmaden.  
Almad s wurar d ayen yesɛan azal deg uselmed n tutlayin acku yesnulfuy-d tagnit n teywalt 
gar yinelmaden. D ayen ara ten-yawin ɣef tifin n tifrat i tegnit-ugur. Ɣef urmud n wurar,  Cuq 
(2003 : 06) yenna-d : « […], elle permet la communication entre les apprenants pour résoudre une 
situation-problème orientée vers un objectif d’apprentissage : il s’agit de l’utilisation de leurs savoirs 
verbaux dans une communication collective ». Armud n wurar yeslalay-d taywalt gar yinelmaden 
akken ad d-afen tifrat i kra n tegnit-ugur yesɛan assaɣ d yiswi n ulmud. D asemres n tmusniwin 
sɛan ɣef tutlayt deg teywalt i ara d-yilin gar-asen. 
2. Deg temseɛraq ad naf talɣiwin yemgaraden n yinawen ullis, adiwenni, asegzi,… Amaoui 
(2010 : 27) yenna-d : « D’emblée, nous constatons que le texte de la devinette ou, si l’on veut "l’énoncé-
question" emprunte toutes les formes discursives possibles : récit, dialoque, description, etc. ». D ayen i 
d-yettbinen deg tefyirt, neɣ aḍris, n temseɛreqt ; ayen umi sawalen : tinawt-asteqsi. 
2.2. Acuɣer i ilaq ad nefk azal i usmeskel deg usenfar-a ? 
Deg usemres anmetti, tamaziɣt tebḍa d tantaliwin, nutenti daɣen bḍant d timeslayin. Asmeskel 
d yiwet n tulmist n tmaziɣt umi ilaq ad yettunefk wazal deg uselmed. Maca, ur nezmir ara ad d-
nemmeslay ɣef usmeskel (la variation) ma ur  d-nemmeslay ara ɣef tezmert n usmeskel (la 
variabilité). Ilmend n Neveu (2004 : 300) : 
« La variabilité est une propriété fondamentale des langues naturelles, dont les objets sont 
susceptibles de variation et de changement, en raison de l’hétérogénéité des usages 
linguistiques dans une communauté, […], et en raison de l’évolution des systèmes linguistiques 
dans le temps. ». 
Ad d-negzu deg tebdert-a dakken tazmert n usmeskel d tumant yettḥazen tutlayin tigamanin (i 
isemras umsiwel deg tudert n yal ass) imi d tiqdimin (d awrat i ten-yewret umsiwel ɣef tsutwin 
yezrin) yerna ulac ayen ara tent-yesdaklen (ulac tisuddutin am tkadimit). Tasuddut tanmettit 
tettḥadar tutlayt akken ur tnegger ara, maca mačči akken ur yettbeddil ara usemres-ines. Dɣa, 
ahat d abeddel-nni yakan i as-yettaken tudert ! 
Ma d asmeskel (la variation) yenna-d Neveu (2004 : 300) aya : 

« La variation peut être définie comme une manifestation de la variabilité des langues 
naturelles, observée dans la diversité des usages linguistiques d’une communauté, et 
qu’expliquent [c’est-à-dire les usages] notamment des déterminations politiques, géographiques 
ou socioculturelles. De ce point de vue, la variation est constituée d’un ensemble de données 
empiriques, que peuvent matérialiser des observables linguistiques dans les domaines 
prosodique, phonologique, morphologique, syntaxique, lexicosémantique, discursif. » 
Asmeskel d amgired deg usemres n tutlayt tagamant (tutlayt n yal ass) i yettilin deg yiwet n 
temɣiwent tutlayant. Amgired-a yeqqen ɣer tsertit, ɣer trakalt, ɣer yidles. Tumant-a tezmer ad 
tḥaz iswiren akk n tutlayt : amsislan, asnalɣan, amawalan, asnamkan, aseddasan, … Ihi, 
asmeskel d tilin n tumant-nni s timmad-is. D ayen ur yezmir ad yenker yiwen, ladɣa deg wayen 
yerzan tutlayin tigamanin. Timental n waya d tasertit, d tarakalt, d idles,… 
Tamentilt tagejdant n usmeskel deg tmaziɣt d timawit. Imaziɣen, ɣas akken sɛan agemmay, 
tifinaɣ, ur sagten ara tira anagar ayen yellan d azamulan. Ur nezmir ara ad d-nini ulac akk tira 
deg tmaziɣt : tella tira n kra n yiznan ɣef yijdi ɣur Yimuhaɣ, ayen yuran deg teglest ɣef 
yiẓekwan d yiqbac, ayen uran deg tallit talemmast d wayen uran yifransisen seg tasut tis 18 
dasawen. Maca nezmer ahat ad d-nini ulac tira ara tt-yesrekden ama deg temsislit, ama deg 
umawal, ama deg tseddast. 
Asmeskel-a iḥuza aṭas tiwsatin n yinaw yellan deg timawit am tmucuha (yal tamnaḍt amek i 
tettawi tamacahut), isefra n zik (llan yisefra ttunefken i ugar n yiwen n umedyaz), kra n 
tenfaliyin n tutlayt, timseɛraq, … S umata, tiwsatin n yinaw timawiyin akken ma llant iḥuza-
tent usmeskel. 
Timseɛraq, ilmend n wammuden nwala, yella deg-sent usmeskel deg yiswiren n tutlayt akken 
ma llan, ladɣa amawal d tseddast. 
3. Asenfar n usegzawal 
I yinelmaden, asali n usegzawal n temseɛraq ad yili d asenfar asensegman acku aselmed n 
tmaziɣt yebna ɣef tsensegmit n usenfar. D asenfar n unelmad, d ayen ara d-ifares deg kra n tallit 
ibanen, ɣer taggara ad t-id-yesfk i tmetti akken ad tesfayed deg-s. Deg-s ad yelmed ayen yellan 
deg wahil akka am tsekkiwn (anawen) n yiḍrisen, iferdisen yemgaraden n tutlayt akked ufares 
n kra n tsekka n uḍris. Akken daɣen ara as-yili d tagnit akken ad yelmed ayen ur nelli deg wahil 
akka am tsastant deg unnar, tifukas n udiwenni,… Ihi, asenfar asensegman mačči d netta i d 
iswi s timmad-is maca d ttawil n ulmad. D aya i d-yessegza Ait Ouali (2013 : 10) deg tebdert-a : 
« Le projet n’est pas une fin en soi mais un moyen d’apprendre même si sa réalisation est 
fondamentale pour l’apprenant comme pour l’enseignant. Dans cette pédagogie, le projet est la 
première source de motivation de l’apprenant qui doit donc s’inscrire et s’impliquer fortement 
dans cette entreprise : c’est pour cela que le choix du projet par l’apprenant est primordial. » 
Asegzawal d taɣawsa yettwassnen, d allal n ulmad n tutlayin d yidelsan. Yenna-d Hamek (2009 
: 13), « le dictionnaire est un objet familier utile et utilisable à tout moment et à tout âge ». D taɣawsa 
ssnen akk medden ; semrasen-t deg yal tagnit, deg yal tallit. Ilmend n Dubois J. d C. (1971), d 
allal n usegmi imezgi, isexdam-it umeẓẓyan d umeqqran. Asegzawal d ttawil n uglam n tutlayt 
d wayen i d-teskanay s tarrayt i yessishilen anadi akked tifin n yisallen, d adlis yebnan ɣef 
temsukt tameqqrant (umuɣ n tkecmin) akked temsukt tameẓẓyant (ahil n yisallen). Nefren ad 
yili usenfar d asali n usegzawal acku :  
- Tuddsa-ines twulem i uskan n usmeskel yellan deg temseɛraq,  
- Asegzawal d adlis nnumen semrasen-t yimdanen (d unnim),  

- Asegzawal d adlis asnalmudan, yesɛa tuddsa i t-yettarran isishil tifin n yisallen yettnadi 
yimseqdec. 
Asenfar-a d ttawil ara idemmren inelmaden ad ḍefren timsirin akken iwata (ad d-yeslal deg-sen 
timegleyt (=la motivation). Deg tsensegmit n usenfar, asenfar-nni s timmad-is mačči d iswi : d 
allal (d ttawil) kan n uselmed. Yeslalay-d timegleyt deg yinelmaden akked temsizwert, ama gar 
yigrawen : imi asenfar yettmaga s yigrawen), ama gar yinelmaden n yiwen n ugraw : anwa ara 
d-yawin aṭas n tmusniwin deg usebded n usenfar. 
Asenfar-a, da d asegzawal-a, asma ara ifakk, zemren yinelmaden ad t-id-sissnen i tmetti ama 
deg temsikent n uɣerbaz, ama d asiẓreg deg uɣmis n uɣerbaz, … Yezmer daɣen ad d-yeffeɣ deg 
teẓrigin n berra d adlis s timmad-is. 
4. Tikli n usenfar akked tikli n ulmud 
Akken ad yers yal aferdis deg umkan-is, nefren ad nsemgired, neɣ ad nebḍu, gar snat n temsal : 
asenfar (asegzawal n usmeskel deg temseɛraq) akked ulmud (timsirin deg tneɣrit akken 
mseḍfarent deg wahil). Deg unnar, d tikli n ulmud ara yesseččayen asali n usegzawal. Anamek 
n waya, asenfar ad itteddu ilmend n wakken tteddunt temsirin. 
4.1. Tuddsa n ulmud 
Send ad d-nessegzi tuddsa n ulmud ilmend n wahil unṣib, ad d-nawi awal ɣef kra n tulmisin n 
temseɛraq ilmend n tezrawin yellan yakan. Ad d-neddem ayen kan ara yaḥwaǧ unelmad deg 
usali n usegzawal. Ilmend n Amaoui (2010) : 1. Timseɛraq bnant ilmend n tsekkiwin 
yemgaraden n yinaw abeɛda ullis, adiwenn, aglam,… 2. Deg wayen yerzan tutlayt s timmad-is, 
angal asnilsan, ad naf dakken : a- amawal-nsent yella deg-s umawal awessar acku d tawsit 
tamensayt, talɣiwin yemgaraden ilmend n temnaḍin, assaɣen isnamkanen yemgaraden 
(tamegdawalt, tameglawalt, tamawayt, tattwawit), b- taseddast-nsent ad naf deg-s timsukin 
tiseddasani yellan yakan deg tutlayt : tinawt (tafyirt) taḥerfit, tinawt tuddist (ama d taɣuni ama 
d asagel), tinawt yemmden, tinawt yettwagezmen (umi ttun kra). Maca, ama deg umawal ama 
deg tseddast, timseɛraq sɛant kra n tulmisin d ayla-nsent. Aya ad t-yissin unelmad d timerna (d 
zzyada) ɣas ulac-it deg wahil.  
Ad d-nuɣal ɣer wahil. Mi ara nmuqqel tuddsa-ines, ad naf dakken timseɛraq zemrent ad ilint 
deg yal aḥric. Ihi, tuddsa n ulmud tettili ilmend n tuddsa n wahil unṣib. Ahil n uselmad n 
tmaziɣt, deg unagraw n usegmi azzayri, yebna ɣef yisenfaren. Yal asenfar yebḍa d tigezmin, yal 
tagzemt ad naf deg-s aya : 
1. Taɣuri d tegzi n uḍris : afran n yiḍrisen yettili-d ilmend n tsekkiwin (anawen) : ullis, 
adiwenni, aglam, … Ad tili tguri (asekcem) n tsekkiwin yemgaraden n temseɛraq deg tsekkiwin 
yemgaraden n yiḍrisen n tɣuri. 
2. Iferdisen n tutlayt : deg uḥric-a, yettili uselmed n tjerrumt, taseftit d umawal ; akeččum ɣer 
temsirin-a yettili s yimedyaten. Ihi, imedyaten-a, neɣ tuget deg-sen, ilaq ad ilin d timseɛraq ; 
nesmenyif tid i d-gemren yinelmaden. 
3. Asenfali s timawit d tira : tagmert n temseɛraq deg unnar (neɣ deg yidlisen). Ilmend n 
wakud, yezmer uselmad ad d-yessewjed kra n temsirt anda ara d-awin yinelmaden timseɛraq : 
almad s wurar. Asmi ara ddun yinelmaden deg ulmud-nsen akked usenfar-nsen, asmi ara aɣen 
tanumi d tɣessa n temseɛraq (amek bnant) akked tfukas n lebni-nsent, zemren ula d nutni ad d-
snulfun timseɛraq timaynutin, ladɣa ɣef wayen yerzan amaḍal atrar. Aya yezmer ad yili d iswi 
iman-is i usnerni, neɣ i useɣzef, n usegzawal-nsen. 

Ihi, asenfar-a n usali n usegzawal n temseɛraq ilaq ad yeḍfer takkayin-a n ulmud acku seg-sent 
ara d-yettagem unelmad timusniwin ɣef tutlayt, akked tarrayin ara yeḍfer deg tegmert n 
temseɛraq d usesmel-nsent. Ma asenfar llant deg-s tlata n tgezmin, yezmer yal yiwet seg-sent ad 
tili ɣef yiwet n tsekka. D amedya :  
- Tamezwarut ɣef wullis : ad ilint deg-s temseɛraq i d-yusan s talɣa n wullis. 
- Tis snat d adiwenni : ad ilind deg-s tid s taɣa n udiwenni.  
- Tis tlata d aglam : ad ilint deg-s tid s talɣa n uglam. 
Deg yal tagzemt, ad ilint temsirin ɣef tutlayt : taseftit, tajerrumt d umawal (akken yella wahil 
unsib). Ɣer taggara n yal tagzemt ad yili ufares s tira : inelmaden ad d-awin timseɛraq i d-
gemren. Deg tegnit-a, ilaq ad d-fernen tid yesɛan tasekka yerzan yal tagzemt. D tagnit akken ad 
siwḍen ad semgirden gar tsekkiwin n yinaw akken iwata. 
4.2. Tuddsa n usenfar 
Nenna-d asali n usenfar, da d asegzawal, ad yeddu akken d tikli n ulmud. Yal tikelt deg ara d-
lemden kra yinelmaden, ad t-smersen deg usali n usenfar. Ad d-nsumer akken tuddsa n usenfar 
ad tili akka : 
4.2.1. Takkayt tamezwarut 
Da ara tebdu tegmert n wammud. Deg usurif-a ara iẓer unelmad dakken asali n usegzawal 
ibeddu s tegmert n wammud. Ilaq yal anelmad (neɣ agraw n yinelmaden) ad d-awin timseɛraq, 
ama seg yidlisen ama seg unnar. Ma seg unnar, awi yufan iɛeggalen n ugraw ilaq ad ilin n 
yiwet n temnaḍt neɣ seg temnaḍin yemqaraben akken ad asen-yishil unadi acku ad d-ttafen 
amek ara ttemlilin berra i uɣerbaz. D amedya, zemren ad ttemlilin deg tnedlist n taddart, deg 
uxxam n yilmeẓyen, … Maca, ma iɛeggalen n ugraw n temnaḍin yembaɛden ad d-yawi lfayda d 
tameqqrant i usenfar acku d ayen ara d-yesseknen asmeskel yellan deg temseɛraq : d tagnit i 
tegmert n tsenfal yemgaraden. Mi tfuk temsirt tamezwarut n tegzemt tamezwarut deg tikli n 
ulmud, inelmaden ad d-fernen timseɛraq yesɛan talɣa n tsekka n uḍris ay ɣran. D amedya, ma 
tagzemt-a tewwi-d ɣef tsekka n wullis, ad d-ddmen timseɛraq i d-yusan s tsekka n wullis ad 
tent-id-swejden i temsirin n yiferdisen n tutlayt. Tiyeḍ ad tent-sersen deg tama arma ɣran 
tasekka-nniḍen.   
4.2.2. Takkayt tis snat 
Da ara yili uselmed yerza usmeskel deg temseɛraq. Da ara iẓer unelmad dakken asali n 
usegzawal tzewwir-it-id tezrawt (tasleḍt) tasnilsant n wammud. Ayen akk ara xedmen da 
yinelmaden ilaq ad yili deg-s yiswi n uskan n usmeskel acku asenfar d asegzawal n usmeskel 
yellan deg temseɛraq. 
a) - Aswir n yimesli (n temsiselt) 
Ma d inelmaden n uswir n tesnawit zemren ad zerwen ula d asmeskel amsislan yellan gar 
temnaḍin deg i d-gemren timseɛraq. Ayen yesɛan azal d ameqqran deg uswir anmesli n 
temseɛraq d ayen i tent-yessemcabin d usefru : d tameɣrut. Tabti (2010 : 29) yenna-d dakken 
amur ameqqran n temseɛraq i d-yegmer sɛant tameɣrut, ɣef waya i d-yenna ma nebɣa ad nsers 
timseɛreqt gar tewsatin n tsekla ad d-nini d tawsit tudyizt. Tameɣrut tezmer ad tili deg taggara 
n « yifyar » am deg :  agertil mebla lsas ; ur yettruẓ, ur yettneḍfas ; rebbi fell-as d aɛessas = d igenni 
(Tabti, 2010 : 30). Neɣ ad tili deg tlemmast akked taggara n « yifyar » am deg :  amadaɣ seddaw 
udɣaɣ, tiẓgi seddaw yifri = tamart d cclaɣem. (Tabti, 2010 : 30). 
b) – Aswir n umawal 

- amawal s timmad-is : tikwal llan kra n temseɛraq temgarad tririt-nsent seg temnaḍt ɣer tayeḍ. 
Deg tegnit-a, anelmad (amsiwel) n temnaḍt A ad yissin awal-tirirt n temnaḍ B, C, D,… Amedya 
: - sufella d lluḥ, swadda d lluḥ, ar daxel d rruḥ, tiririt-is : yalla wanda qqaren afekrun, yella wanda 
qqaren ifker). 
- talɣa : askan n talɣiwin yemgaraden i yezmer ad yesɛu wawal seg temnaḍt ɣer tayeḍ. Amedya : 
- sufella d agni, swadda d tiẓgi = agertil/tagertilt (Tabti, 114) ; - sufella d lluḥ, swadda d lluḥ, di 
tlemmast d ṛṛuḥ = ifker/afekrun (Tabti, 114). 
D tagnit akken ad lemden yinelmaden awal uddis am deg : - taɣrast n tzizwa : dderz yeqwa, 
imnayen ulac ; taḥbult tewwa, times ulac (Tabti, 90) ; - taftilt n zzit : teqqumec, tesseblaɛ iẓrem 
(Tabti, 123) ; - taḥbult n tamemt : azeṭṭa mebla ikrissen, taḥbult mebla imassen (Tabti, 87) / 
taḥbult mebla imassen, ur gin yifassen (Tabti, 119). 
- anamek (assaɣen isnamkanen) : d assaɣen i yettilin gar wawalen n tutlayt.  
Assaɣ n tmegdawalt : mi ara ilin sin n wawalen sɛan yiwen n unamek (i yinelmaden n yiswiren 
imezwura, nezmer ad asen-nini d awalen i d-yeskanayen yiwet n tɣawsa). Akka am deg : - 
itteddu, ur yettwaṭṭaf = abbu/dexxan (Tabti, 139) ; - iqummec iḥezzem, yesseblaɛ azrem = 
afeggac/taftilt n zzit (Tabti, 139) ; - takurt n rric, inudan aɛric = amumed/aɣerda (Tabti, 121). 
Assaɣ n tmeglawalt : sin n wawalen skanayen-d inumak yemgaraden, akka am deg : - sufella d 
ccḍeb, swadda d ccḍeb, ɣer daxel d ddheb = allen (Tabti, 113) ; - skud tetteɣ ad ddreɣ, mi swiɣ ad mmteɣ 
= times (Tabti, 111). 
Iger amawalan (azeṭṭa amawalan) : d agraw n wawalen i d-yettuɣalen deg yiwen n usentel, 
akka am deg : - iteddu gar yigenni d tmurt, ittecrurud am tsekkurt = asigna/aɣemɣum/tagut (Tabti, 
99) ; - ɣliɣ, yeɣli ; kkreɣ-d, yuli = ass/iṭij (Tabti, 105) ; - sin n yiɣuraf ɛedlen, sin n lemzahir zehhren, 
sin n yifeggacen reqqen = igenni, tamurt, asif d waḍu, iṭij, tiziri (Tabti, 110). 
Tikwal ad naf sin n wawalen yekkin ɣer yiwen n yiger n umawal i sin yid-sen d tiririt, akka am 
deg : - llan sin ccewac, yiwen s yimnayen, wayeḍ ulac = ayyur d yiṭij (Tabti, 103) ; - iwwet udfel deg 
udrar, deg uzaɣar huddent tesyar = ccib d wuglan yekksen (Tabti, 99) ; - ɛecra n ṭṭelba, s tlawḥin dima 
= iḍudan d waccaren (Tabti, 82). 
Tanmeẓla (aseɣẓen) : aya yettli s uskan n wamek ttemseḍfarent tigawin deg kra n tedyant, akka 
am deg : - yiwen yettɛeggiḍ irennu, wayeḍ irreqreq d asafu, tignawt ǧǧan-tt tettru = rrɛud, 
lebraq d ugeffur (Tabti, 143) ; - ilul-d s wacciwen, iɛac mebla acciwen, yemmut s wacciwen = 
ayyur, tiziri, ayyur (Tabti, 98) ; - ilul-d d win, yuɣal d tin, yemmut d win = aqerquc, tabexsist, 

iniɣem (Tabti, 97). 
Da yezmer daɣen unselmad ad d-iger tajerrumt, d amedya : aselmed n tewsit (amalay/unti). 
Deg umedya-ya aneggaru ad taf sin-a n yiferdisen n tjerrumt : win d tin. Deg temsirt n tewsit ad 
d-nini i unelmad dakken win nessemras-it i umalay : aqerquc, iniɣem ; tin nessemras-it i wunti : 
tabexsist. 
c)- Aswir n tseddast 
Ilmend n Amaoui (2010 : 28), timseɛraq ttilint ilmend n temsukin tiseddasanin yemgaraden 
(yettwassnen yakan deg tutlayt) : tinawt taḥerfit neɣ tuddist (ama d taɣuni ama d asagel) ; 
tinawt yemmden neɣ yettwagezmen ,… Maca, ilmend n wammud i yezrew netta deg umahil-
ines yufa-d dakken timseɛraq sɛant kra n tulmisin d ayla-nsent : 
1. Ɣas akken timseɛreqt d asteqsi, deg wayen yerzan inaw, tuget n temseɛraq ur d-ttasent ara s 
talɣa n tibawt (mačči d asteqsi). Llant kra kan ideg ara naf amqim n usteqsi, akka am deg : - 

anwa afrux i yessuṭṭuḍen ? = azeɣnennay (Amaoui, 2010 : 28) ; - ttruɣ yettru, ḍsiɣ yeḍsa, anwa i 
dmadakel i t-yifen ? = lemri (Khalfa, 2019 : 46). 
2. Tasekka (neɣ inaw) i yugten d aglam, win idersen d ullis. Aya ad iɛiwen anelmad ad yelmed 
tisetwal n uglam imi timseɛreqt d ayen iɣef yezmer ad yecfu. Yal tikelt deg ara yeḥwaǧ aglam, 
ad d-yemmekti kra n temseɛreqt (neɣ timseɛraq) ideg yella uglam. Syin, ilmend n tzemmar 
yesɛa yakan, ad d-yernu sɣur-s isalen-nniḍen, iferdisen n uglam, yerzan taɣawsa-nni i yebɣa ad 
d-yeglem. Ugur i izemren ad yili da d mi yezmer ad yili ulac deg wammud timseɛraq i d-
yewwin ɣef tɣawsa-nni i yebɣa ad d-yeglem.  
- Taseddast tamagnut : deg wayen yerzan taseddast, llant tid yella d timagnuyin am wakken 
tella tseddast n yal ass, akka am deg : - ileḥḥu mebla iḍarren, ineqq mebla ifassen = azrem (Tabti, 
2010 : 42) : tamsukt-ines : amyag+asentel+tanzeɣt+isem ; - ilul-d d acebḥan, yettimɣur d azegzaw, 
yettmettat d aberkan = aɛeqqa n uzemmur (Tabti, 2010 : 43) : tamsukt-ines : amyag+d+arbib. 
Llant daɣen tid i d-yettasen s tɣiwin-nniḍen i yettilin deg tsekla akka am deg tid ideg yella 
utettu, taɣuni s useddes akked usezwer. 
- Atettu : atettu d tukksa (tatut) n kra n uferdis. D tumant yellan s waṭas deg temseɛraq, d ayen i 
d-yettaken tinawin (tifyar) ur nemmid ara deg wayen yerzan aswir n tseddast, akka am deg : - 
tislit ɣef tɣurfet = tačinet (Amaoui, 2010 : 29). Deg tseddast tamagnut, nezmer ad d-nini : tella 
teslit ɣef tɣurfet, tbedd teslit ɣef tɣurfet, am teslit ɣef tɣurfet, d tislit ɣef tɣurfet, … ; - ameksa yeksa 
ulli = ayyur d yitran (Amaoui, 2010 : 30). Deg tseddast tamagnut, ad d-nini : am umeksa yeksan 
ulli, d ameksa yeksan ulli, am umeksa n wulli, … 
- Taɣuni s useddes : d timlilit n sin n yiḥricen (n yisumar) n tefyirt war aferdis utlayan, akka am 
deg : - tagertilt-iw n nneḥḥas ur tetterraẓ ur tettneḍfas = igenni (Amaoui, 2010 : 31) ; - tleḥḥu ur 
thedder = tili (Amaoui, 2010 : 31) ; - tettafeg ur tettrus = tagut (Amaoui, 2010 : 31). 
- Asezwer : d tiririt n kra n tayunt, seg tlemmas neɣ seg taggara, ɣer tazwara n tinawt n 
temseɛreqt, akka am deg : - akli iɛelleq si tmiṭ = aɛeqqa n uzemmur (Tabti, 2010 : 43) ; - aɛeqqa 
yeččur axxam = lamba/taftilt (Tabti, 2010 : 43). 
Deg wayen yerzan timsal-a akk (tamsislit, amawal d tseddast), ma yella wanda i yella umgired 
gar temnaḍt d tayeḍ, gar wammud d wayeḍ, ad yettwaḥsab d asmeskel ; dɣa d ayen i ilaqen ad 
d-ibin deg usegzawal. 
4.2.3. Takkayt tis kraḍ 
Da, ad yili usesmel n temseɛraq ilmend n yiswi n uskan n usmeskel. Deg-s, ad iẓer unelmad 
dakken asebded n usegzawal izewwir-it-id useggem d usemsawi n wammud ilmend n snat n 
temsukin tigejdanin yettwassnen deg yisegzawalen : tamsukt tameqqrant d temsukt n 
tameẓẓyant. Deg usegzawal, tamsukt tameqqrant d agraw n wawlen (d amawal) i yebɣa ad d-
isissen (ad d-isken) umseknawal i yimseqdec. Ma d tamsukt tameẓẓyant, d isalen-nni i d-yettak 
ɣef wawal-nni umi sawalen takcemt (neɣ tawwurt). Tarrayt i izemren ad d-tesken asmeskel 
akken iwata d afran n wawalen i d-yettaken tiririt akken ad ilin d tikecmin. Ma d timseɛraq-nni, 
akken ma llant, ad d-ttunefkent deg temsukt tameẓẓyant. D aya umi nsemma da asesmel n 
temseɛraq ilmend n tririt (n tifrat-nsent)2. 
Tamsukt tameqqrant (taɣessa n tewwura) : takcemt d tiririt-nni ɣef temseɛreqt, ama d awal aḥerfi 
ama uddis. Nefren ad yili usesmel ilmend n wakken mseḍfaren yisekkilen n ugemmay acku d 
wa i yettwassnen s waṭas : asegzawal agemmayan. Yezmer daɣen ad iwalem usesmel s yisental 

                                           
2
 Tarrayt-a tettwasemres deg ukatay n Master n Seba (2014). 

(asegzawal asentalan), ma bɣan yinelmaden ad d-seknen deg usenfar-nsent isental iɣef d-
ttawint temseɛraq n tmaziɣt. 
Tamsukt tameẓẓyant (taɣessa n yisallen) : aferdis agejdan d timseɛraq yesɛan tirit-nsent d takcemt-
nni, ma wakka i t-id-yeskan umagrad-a i d-iḍefren : 
allen : 1. snat n teɛwinin umi zzint tqecḍatin (Tabti, 111)/ 2. snat n tɛeqqucin deg uzeṭṭa, mi 
medlent amzun d aẓekka (Tabti, 111)/ 3. snat n tɛeqqucin deg uzeṭṭa, mi medlent d abrid s 
aẓekka (Tabti, 112)/ 4. snat n teɛwinin ẓerrbent, yekka-d udrar gar-asent (Tabti, 112)/ 5. snat n 
tebḥirin ẓerrbent, yekka-d udrar gar-asent (Tabti, 112)/ 6. snat n taklatin deg tekwatin (Tabti, 
112)/ 7. sufella d ccḍeb, swadda d ccḍeb, ɣer daxel d ddheb (Tabti, 113)/ 8. sufella d taseṭṭa, 
swadda d taseṭṭa, sdaxel d lfeṭṭa (Tabti, 115)/ 9. taɛwint iwumi zzint tqecḍatin (Tabti, 119)/ 10. 
tesɛam akk snat, swant i teswa tafat, smiqint amzun d tignawt (Tabti, 129)/ 11. Lberquq ddaw 
ixeclawen (Khalfa, 32)/ 12. Snat n tyessetmatin ula deg wass n lɛid ur ttemlilint (Khalfa, 39)/ 13. 
taklatin di tekwatin (Khalfa, 45). Zemren ad ilin yiferdisen-nniḍen akka am temnaḍt (neɣ adlis) 
ideg d-tettwagmer temseɛreqt, … Ɣer taggara, nezmer daɣen ad nefk tiriryin-nniḍen i tezmer ad 
tesɛu temseɛreqt, akka am deg : - afus-is deg ufus-inu, lḥess-is dad agemmaḍ = tanegḥelt/taqabact 
(Tabti, 82). Ma d awal tanegḥelt i d takcemt ad d-nernu tiririt taqabact ɣer taggara n umagrad neɣ 
ad nceyyeɛ imseqdec ɣer tekcemt taqabact. 

4.2.4. Takkayt tis ukkuẓ 

Da ara yili usali n usegzawal n temseɛraq. Iswi, ad iwali unelmad asenfar iɣef yenɛettab yuli, 
yemmed. Zemren ad xemmen ɣer usiẓreg neɣ xersum ɣer usissen n usenfar deg uɣerbaz. Tura 
llan ttawilat n internet s i zemren ad zuzren agmuḍ n leqdic-nsen. 

Ɣer taggara n usenfar, ad d-ilal usegzawal i izemren ad yesɛu yiwet seg snat-a n talɣiwin. 

